
Gizarte klaseak eta euskal nortasuna, zer aldatu da?
GIZARTE KLASEEN NORTASUNA ETA ALIENAZIOA
Euskal langile klaseko bi zati (etxekoandreak eta ikasleak) klase horretako kide ez izatearen (eta ez sentitzearen) zergatiak eta nolakotasunak.

Justo de la Cueva
Aurkibidea

1. Sarrera. Alienazioa eta nortasuna. Gizarte klase objektiboak eta subjektiboak. Langile klasea bere baitan eta beronentzako. Adibideak.

2. Hego Euskal Herriko biztanleriaren arteko klase ezberdintasunetara hurbilketa arina: %90 Euskal Herriko Langileriak osatzen du, gainontzeko %10ak, hau da, burgesiak eta babesten duen multzo sozialak, menderatu eta esplotatua dago.

3. Euskal Herriko Langileriaren alienazioa, biztanlerian osatzen duen gehiengoa gutxiengo politiko bihurtzen duena.

4. Etxekoandreak, euskal langile klaseko gehiengoa.

5. Ikasleak, euskal langile klaseko bigarren zati ugariena.

6. Burgesiaren eta babesten duen multzo sozialaren inguruko azken zertzelada batzuk

1. Sarrera. Alienazioa eta nortasuna. Gizarte klase objektiboak eta subjektiboak. Langile klasea bere baitan eta beronentzako. Adibideak.

Ikus ditzagun, izen eta datu asmatuak dituzten adibide hipotetiko batzuk:

Teófilo Santos Iglesias, 45 urtekoa, ezkondua eta bi semeren aita, Guardia Zibila, sargentua, 18 urtez ibili da zerbitzu lanetan Hego Euskal Herrian. Torturatzaile izateagatik kondenatu zuten epaileek, baina Aznarren Gobernuak barkamena eman zion gero, eta egun Martuteneko espetxeko kanpoko guardiako buruzagia da.

Ainhoa Etxebeste Ibarra, 45 urtekoa, ezkondua, bi seme- alaba ditu, bere senarra metalurgialaria da Beasaingo C.A.F enpresan (TRENBIDEEN ERAIKUNTZA ETA OSAGARRIAK S.A). “Bere zereginetan” jarduten du.

Aitor Etxarri Garaikoetxea, 21 urtekoa, ezkongabea, Bermeoko alturako arrantzale baten eta sare konpontzaile baten semea, egun, EHUko informatika ikaslea.

Demagun testu honen idazleak inkesta soziologiko baten bidez jasotako lagin aleatorioen artean, datu horiek dituela esku artean, eta orain kodifikatu egin behar dituela, zein klase sozialen baitan diren adieraziz. Galdetegian galdera ireki bati erantzun behar izan diote: “Zein klase sozialeko partaide zarela esango zenuke?”. Eta soziologoak BI erantzun deskodifikatu beharko ditu. BATA, galdetzaileak idatzitako erantzunean oinarritua, “Klase sozial subjetiboa” item-ean. Eta BESTEA, goian adierazitako datuetan oinarriturik, galdetegian “Klase sozial objetiboa” item-ean daudenak.  

Zeintzuk dira soziologoak egin behar dituen kodifikazioak? Hurrengo hauek:

Teofilo. Klase sozial subjetiboa: Estatu espainiarreko FUNTZIONARIOA. KLASE SOZIAL OBJETIBOA: ESPAINIAKO BURGESIA MENDERATZAILEA BABESTEN DUEN KLASEA.

Ainhoa. Klase sozial subjetiboa: ETXEKOANDREA. Klase sozial objetiboa: LANGILE KLASEA. Frakzioa, LAN INDARRAREN UGALTZAILEA. 

Aitor. Klase sozial subjetiboa: IKASLEA. Klase sozial objetiboa: LANGILE KLASEA. Frakzioa, ATZERATUTAKO LAN INDARRAREN EKOIZLEA.

Klase sozial objetiboaren (ekoizpen sisteman betetzen duen funtzioaren arabera norbanakoa partaide den klasea) eta klase sozial subjetiboaren (norbanakoak partaide dela uste duen klasea) arteko alde hori Kapitalismoaren Ekoizpen Eraren ezaugarria da.  

Esplotazioa mozorroturik dagoen Ekoizpen Era OPAKUA da hori, zeinetan norbanakoei GEZURRETAKO BEHARREZKO KONTZIENTZIA bat eraiki, irakatsi eta indartzen zaien (sistemaren manteinu eta erreprodukziorako ezinbestekoa). 

Erromatar eta greziar Ekoizpen Era esklabistan, zein Ekoizpen Era feudalean, gaur egungo Ekoizpen Era kapitalistan bezala, gizonak eragindako gizonaren esplotazioa bazegoen (klase menderatzaileena klase zapalduekiko). Baina esklabismoan eta feudalismoan esplotazioa agerikoa eta gardena zen. Esklabuak eta glebako agindupekoak argi ikusten zuten, ugazaba esklabuak ekoizten zuen denaren jabe egiten zela, eta jauntxo feudala glebako agindupekoak ekoizten zuenaren zati baten jabe. Eta zuzenean pairatzen zuten nagusiak edo jauntxo feudalak eskuratze edo jabetze hori lortzeko  erabiltzen zuten bortizkeria edo mehatxuak. 

Kapitalismoko Ekoizpen Eraren BERRIKUNTZA (eta eraginkortasun handiagoa lortzeko sekretua) ESKURATZE HORI MOZORROTZEKO AHALMENEAN DATZA, eta esplotatuari eskuratze ZILEGIA dela sinestaraztean. Horrek ez du baztertzen kapitalistak eskuratzea gauzatzeko aldizka bortizkeria erabili behar ez izatea (bere kabuz edo estatuaren bitartez). Baina harrigarria den proportzio batean, esplotatuek kapitalismoaren eskuratzea zilegia dela onartzen dute, eta ez dira bere aurka matxinatzen, beren kontzientzia faltsuak menperaturik. 

Beharrezko kontzientzia faltsua alienazioaren ezinbesteko fruitua da klase menderatzaile esplotatzailearentzat. Menderatze prozesua, erotasuna, bakoitzaren galera ekartzen duen gizakiaren atzerriratzea, bakoitzaren izaerari uko egitea beste izaki baten mesedetan. Alienazioaren kontzeptu hori, Feuerbachek erlijio eremura mugatzen zuena, Marxek giza jardueren maila guztietara hedatu zuen, gizakiaren oinarrizko jardueratik abiarazirik: bere beharrak asetzeko ondasunen ekoizpenetik. 

Ekoizpena gizakiaren oinarrizko jarduera da, beste animalia espezieengandik bereizten duena. Ekoiztea izadia eraldatzea da, eta izadia eraldatzean gizakiak bere berezko ezaugarria adierazten du. Ez da izaditik jasotzera mugatzen, berariaz eraldatzea du helburu. Ondorioz, lana gizakia ulertzeko oinarrizko kontzeptua da. Lana, ekoizpen jarduera libre gisa ulerturik, gizakiak bere gizatasuna adierazteko jarduera da, bere benetako izaera. Gizakiek kontrolatzen ez dituzten objetuak ekoizten dituztenean, lana jarduera alienatu eta alinarazle bihurtzen da beraz, gizakiaren humanitatea agerian uzten ez duena; izan ere, jarduera librekoak ez diren jarduerak dira, “beste batentzat” direnak, jadanik ekoiztutakoa ez da bere jabetzakoa, baizik soldata ordaindu duenarena. Horrela, kapitalista da produktuaren jabe da, eta ondorioz, baita langileen jardueraren jabe ere, azken horientzat jarduera eroa eta alienatua bilakatzen delarik. Gainera, ekoiztutako produktuak sortzaileari egingo dio kalte, kapitalista aberasteko eta langileriaren gain duen boterea areagotzeko balioko baitu. Horrela, ekoizpen jarduera beste gizon baten menderapen, hertsadura eta uztarripean egiten da. Langilearen esplotazioa era bikoitzean gauzatzen da; alde batetik, kapitalistak lehengaien eta ekoizpen baliabideen jabe eginez esplotatzen du, baita langileak ekoiztutako gainbalioaz jabetuz ere; baina, bestetik, merkantzia gisa ere esplotatzen du langilea, makineriaren gehigarri huts joz, ekoizpen sistemako pieza bat gehiago. 

Esplotaziorako bigarren modu horren bidez, langileak autonomia pertsonala eta lanari esker asebetetzeko aukera guztiak galtzen ditu. Gainbalioa eskuratzeaz gain, langilearen bizia bera ustiatzen duen eta bere gaitasunak mozten dituen indar bilakatzen da kapitala: lana, langilearen jarduera bera, esklabizazio eta alienazio baliabide bihurtzen da. Alienazioaren azkenengo fasea alienazio ideologikoa da, beraz. Horretan, kapitalistak gainbalioa eskuratzea zilegi dela sinesten du langileak. Kapitalistak ekoizpen baliabideak zilegitasun osoz dituenez (tailerrak, makinaria, lantegiak...), bere lanaren zati bat eskuratzeko eskubidea duela uste du langileak, bere jardueraren zati bat, bere bizitzaren zati bat. Aldi berean, zilegitasuna ematen zaio ekoizpen baliabideen jabetzari, aurretiko garaietako gainbalioak zilegitasunez eskuratzearen ondorio baita, esplotazioaren zilegitasunaren prozesuaren  inguruan biziozko zirkulu bat eratuz. 

Ekoizpen kapitalistaren eraginkortasuna zilegitasunaren kontzeptuari esker mantentzen da: esplotatuen kontzientziei moralki justifikagarriak direla adierazten zaie. Ideologia esplotatzaileen interesak asetzen dituen mundua ulertzeko filosofia da. 

Marxek ñabardura interesgarria ezarri zion klase sozial objetiboaren eta klase sozial subjetiboaren arteko bereizketari. Langile klasea bere baitan eta beronentzako zelakoa zen idatzi zuen:

“Baldintza ekonomikoek herrialdeko gehiengoa langile bihurtu zuten lehenengo. Kapitalaren menderatzeak egoera komuna eratu du gehiengo horrentzat, interes komunak. Horrela, gehiengo hori kapitalarekiko aurrez-aurre dagoen klasea da jadanik, baina ez du oraindik bere burua horrela ulertzen. Borrokan, fase batzuk aipatu ditugu jadanik, gehiengo hori bildu egiten da, klase gisa eratzen da. Defendatzen dituen interesak klasearen interes bihurtzen dira. Eta klaseen arteko borroka, borroka politikoa da”. Marx, Karl; Filosofiaren miseria, (1847). Ediciones Orbis S.A.k argitaratutako espainiar edizioaren aipamena. Bartzelona, 1984, 187. orrialdea. 

2. Hego Euskal Herriko biztanleriaren arteko klase ezberdintasunetara hurbilketa orokorra: %90 Euskal Herriko Langileriak osatzen du, gainontzeko %10ak menderatuta eta esplotatua, hau da, burgesiak eta babesten duen multzo sozialak.

Aipatuko ditudan datuak zaharrak dira ezinbestean (ia 20 urte dituzte), eta berehalako eguneratzea behar dute. Baina dauden bakarrak dira. 1993an sei hilabetez lagundu nuen bere lanketan. 

Hurrengo iturrietan kontsultatu daitezke: 

- Gure oraina, gure etorkizuna. KAS-en ezkutuko dokumentua. 1994ko udaberria.

- Mundu mailako kapitalismoaren euskal ukazio erradikala. Justo de la Cuevaren liburua, Ediciones VOSA S.L.-k Madrilen argitaratua. 1994ko azaroan. Interneten, http://web.archive.org/web/20040203152326/http://www.basque-red.net/cas/libro/index.htm, helbidean.

- Euskal herria eta Euskal Herriko Langileria. Hego Euskal Herriko klase egitura XX. mendeko 90. hamarraldian. Justo de la Cuevaren azterketa 1998ko martxoaren 2tik 8rako astearen inguruan. Interneten http://web.archive.org/web/20040205095452/www.basquered.

net/cas/euskal/clases/clases.htm helbidean. 

Hirugarren dokumentu horren aurkibideak ondo azaltzen du bere eskema eta erdilerroa:

1. Zertaz ari gara “euskal herria” eta “euskal herriaren borondatea” aipatzen ditugunean?

2. Euskal burgesia, nortzuk eta zeintzuk dira?

3. Euskal burgesia babesten duen multzo soziala. 

4. Euskal Herriko Langileria.

5. Biziraun duten aurre-kapitalismoko klaseak, Euskal Herriko Langileriaren barnean.

6. Langileen klasea, Euskal Herriko Langileriaren gehiengoa.

7. Gehiengoaren ahuldadea. Euskal Herriko Langileriaren zati handienaren alienazioa.

1994ko hurbilketan zera adierazten nuen:

“Egungo Euskaldunen Herria Hego Euskal Herrian aurrez-aurre eta lehian diren bi taldek osatzen dute: menperatzaileek eta menperatuek, esplotatzaileek eta esplotatuek.

1. Menperatzaileak, errepresiogileak, zapaltzaileak eta esplotatzaileak GUTXIENGOA dira: burgesia eta berau babesten duen multzo soziala euskal biztanleriaren %9 eta %11 artekoa da. 

2. Euskal Herriko Langileria (menderatuak, zapalduak, erreprimituak eta esplotatuak) ERABATEKO GEHIENGOA da: euskal biztanleriaren %89-%91 osatzen dute. Gehingoa euskal langile klaseak osatzen du, baina garrantzi kuantitatibo eta kualitatiboa dute kapitalismoaren aurreko beste klase batzuek ere. 

Indar korrelazio mesedegarria da, alienazioaren faktoreak berehala zehaztu beharko lukeena. Alienazioaren bidez antolatzen eta eragiten da hain zuzen, gehiengoaren ahuldadea. 

3. Euskal Herriko Langileriaren alienazioa, biztalerian osatzen duen gehiengoa gutxiengo politiko bihurtzen duena.

KASen dokumentuaren 3.4 atala berridazten dut hemen, herri langileriaren alienazioaren ingurukoa: 

Herri Langilearen errealitate kuantitatiboak adierazten du, kapitalak lorturiko esplotazio maila izugarria, Euskal Herriaren soldatapetze masiboa, eta aurkako interesen arteko borroka objetiboa, subjetibotasuna alde batera uzten duena. Baina hori bakarrik adierazten du, ez gutxiago, ezta gehiago ere.

Oinarrizko dinamika kapitalistaren barne diren indar alienatzaileak badira; estatu zapaltzaileek eta burgesia erregionalistak zirikatutako desnazionalizatzaileak, kapitalismoaren transnazionalizazioan eta mundializazioan erregistratuak; egitura politiko-burokratikoen barne diren dibisionista eta kolaboratzaileak; boterearentzat baliagarriak direnak eta integratzaileak; horiek eta beste hainbat mekanismo, beti ere adituek eguneratuak eta modernizatuak, Herri Langileaz jabetzen dira.     

Kapitalaren hertsadura itxia era suntsitzailean dabil sexuen, klaseen eta nazio zapalduen kontzientzia kontraesankorren baitan. Hertsadura horrek zapalduak bortizki heldu, eta Herri Langilearen mentalitate, ohitura eta erantzunak bere osotasunean estutu eta baldintzatzen ditu. Baina bere eraginkortasuna aldakorra da, arazo eta egoeren araberakoa. Badira tresna horiek gutxiago edo gehiago baldintzatutako egunerokotasuneko espazio eta kontzientzia eremuak. Beste maila eta bizipen batzuk, masen egitura psikikoan nabaritzen eta astintzen dira, ezezko eta erresistentzi ezkutuaren baitan mugitzen dira. Zehaztu gabeko orokortasunera murriztu ezin dugun unibertso konplexua da. Unibertso alienatu hori, pertsona, klase, herri edo nazio, erakunde edo gizarte bat erotuarazi edo ero mantentzen duen ekintza edo egoera da, bere jarduera propioaren produktu edo emaitzarekiko eta jarduera berarekiko; edota bizi diren naturarekiko edo erotasunez jarduten dutenarekiko; edota harreman erotuak mantentzen dituzten beste izaki edo herriekiko; edota, aurrez aipaturikoen ondorioz, historikoki eraikitako giza, herri eta nazio aukerekiko, beren buruarekiko.

Alienazioaren kontzeptu hau, autoalienazioa, inplizitua da eta bestearen alienazioa exijitzen du, gizartearena eta naturarena. Botereari lotutako kontzeptua da beraz, esplotazioa, zapalkuntza eta menderatzea. Alienazioaren eta boterearen, esplotazioaren eta gozamenaren, zapalkuntzaren eta menpekotasunaren eta menderatzearen eta laguntzaren arteko dialektika, zapalduen pasibotasunaren sekretuetako bat da. Soziologiak argi eta garbi ezkutatu edo ukatu egiten duen dialektika da, patriarkatua eta eurozentralismoa alienazioan oinarrituriko ordena burgesaren zutabe erabakior gisa dituenak.”...............

“ TROTSKYren hitz egokiak Hegoaldeari aplikatuko dizkiogu: “Klase zapalduaren ordezkapen parlamentaria bere benetako inadarra baino askoz txikiagoa da, eta alderantziz, burgesiaren ordezkapena, erorialdiaren aurreko egunean bada ere, bere indar irudikariaren estalkia besterik ez da izango.” 

Ondoren, 1994an argitaratu nuen Mundu mailako kapitalismoaren euskal ukazio erradikala liburuko bi pasarte transkribatuko ditut, alienazio kapitalistak klase egituraren errealitatea nola mozorratu eta itxuraldatzen duen nabarmentzeko. 

4- Etxekoandreak, euskal langile klasearen gehiengoa.

KASen txostenak Euskal Herriko Langileriaren inguruan egiten duen zenbaketa (biztanleriaren %90), eta alienazioaren azterketa zehatza (testuan datu sinesgarri eta adierazgarriekin osaturik eta zehazturik dagoena), oso baliagarriak dira, baina agian, harrigarriena eta ustekabekoena irudituko zaizuna (zuri eta dokumentuaren irakurle gehienei ere), Euskal Herriko Langileriaren osaera izango da. KASen dokumentuak langile klasea “euskal biztanleriaren gehiengoa” dela baieztatzen du. Baieztapen hori ez da berria, nahiz eta orain burgesia gezurtatzen saiatzen den, langile klasearen definizio desitxuratuak erabiliz, KASek bere dokumentuan erabiltzen duen definizio zorrotzarekiko oso ezberdina. Gehienentzat berria eta harrigarria izango da euskal langile klaseko multzo ugarienen inguruan KAS-ek dioena. Honi dagozkion paragrafoak irakurriko dizkizut. KAS-ek bere dokumentoan dio:   

“Euskal langile klasearen gehiengoa bataz beste bederatzi ordu egunero, edo lau ordu partzialki, lan egiten duten 650.000 emakumeek osatzen dute, lan indar sozialaren ezinbesteko bermoldatze psikosomatikoa dohainik mantentzen dutenak. Nafarroa alde batera utzirik, daturik ez dago eta, Vascongadetan kapitalak, beharrezko dituen arren, ordaintzen ez dituen lau milioi ordu lan egiten dute egunero. Eguneroko lau milioi orduak industriari eskainitakoen hirukoitza dira. 4.000.000 ordu/egun horietatik %92 emakumeek egiten dituzte. 

Aurreikusitako datu orokorrei kasu eginez, “etxeko lanek” %45 eta %20 arteko pisua izango lukete ekonomia kapitalistaren barne produktu gordinean, erabilitako kalkulu metodoaren arabera. Gainera, ez genuke etxeko lan soila bakarrik kontuan hartu behar, baita etxetik kanpoko arretak eta “zeregin” sexual-afektiboak ere, esplotazio sexuekonomikoari dagozkionak. Emakumearen eguneroko funtzio sexual-afektiboari esker aurrezten diren kostu orokorrak kontuan harturik, “zeregin” beharrezkoak dira lan indar sozialaren bataz besteko errendimendurako. 

Ez gara luzatuko soldatapean lan egiten duen emakumearen lan indarraren esplotazio baldintza berezien inguruan, izan lurpekoa, prekarioa, etxean etab., zein bulegoan, tailerrean edo lantegian. Langile klasearen baitan multzo bereziki zigortua osatzen dute, bai daukaten lan postuagatik eta sistematikoki debekatuak dauzkatenengatik, bai jasotzen duten soldata baxuagoengatik (vascongadetan gizonezkoek baino %21,6 gutxiago), bai jarrera hauei esker onura matxistak eskuratzen dituzten beren esplotazio “kideengandik” jasotzen duten jazarpen, eraso sexual, eta beldurrarazte zehaztugabe edo publikoaren eraginez.

Gainera, patronalaren eta langileen artean, emakume langilearen babes eza areagotzen duen elkartasun aktiboa dago, batez ere kaleratzeen orduan. Sindikatuen gehiengoak korporatibismo patriarkala defendatzen dute. 

Egidazu mesede bat. Geldi ezazu zinta, bota atzera, eta entzun berriro  irakurri berri dizkizudan KAS-en dokumentuaren lau paragrafo horiek. Zinta hauetan entzun dituzun guztietatik, lau horiek mundua ulertzeko era gehien aldatu ahal dizutenak direlakoan nago –ulertzen eta barneratzen baldin badituzu-. Arreta jar ezazu, eta errepika ezazu nirekin batera KAS-en paragrafo horien oinarrizko mezua: “Etxekoandreak euskal langile klasearen gehiengoa dira, multzorik ugariena”. Gogoratzen al zara zinta hauetan kapitalismoak gizartea opako bihurtzen duela tematu naizela behin eta berriz? Gogoratzen Euskal Herriko Langileriaren gain eragiten duten alienazio kapitalistaren mekanismoen inguruan irakurri berri dizudan KAS-eko dokumentuko zatiak? Ziur aski, “etxeko andreen” kasua da, alienazio kapitalistaren eta gizarte kapitalista opako bihurtzearen arrakastaren ondorio izugarriak ondoen isladatu eta adierazten dituena. Egin ezazu froga. Konta iezaiezu zure ama, aita, auzokide eta lagunei, “etxeko andreek” euskal langile klasearen gehiengoa osatzen dutela konturatu berri zarela. Eta froga ezazu harriduraz jasoko dutela etxeko lanak egiten dituzten emakumeak langileak direnaren baieztapena, eta baita egiten duten lanagatik langile klasearen barne direla ere. Ekoizpen lana egiten dutela, balioa ekoizten duena. Eta gainera, gainbaliogatik pairatzen duten desjabetzea maximoa dela, Kapitalak ez diela ezer ere  ordaintzen, ekoizten duten balio guztia desjabetzen die. 

Ohartu zaitez: BERE DOKUMENTUAREN PARAGRAFO HORIEN BIDEZ, KAS-EK ZERBITZU ORDAINEZINA ESKAINI DIO EUSKAL HERRIKO LANGILERIARI. Izan ere, ideologia kapitalistaren falsifikazio gezurtiak begi aurrean osatzen dien sarea kentzen lagunduko dio Herri langile euskaldunari; eta NAN-a edo erroldagiriaren papereko lanbideari dagokion laukia betetzerako orduan “bere zereginak” idaztea etxeko lanak egiten dituzten emakumeen kasuan, falsifikazio beldurgarria dela ikasten lagunduko dio. Ziur aski kapitalak egiten dituen falsifikazio guztietatik, errentagarriena suertatzen zaiona da, eta baita errentagarriena ere. Gogoratu KASen testuak diona: egun ez kontabilizatzen ezta ordaintzen ez den etxeko lana kontabilizatuz gero, gaur egungo Barne Produktu Gordinaren zenbatekoa %20 eta %45 artean haziko litzateke. %20 eta %45 arteko alde hori erabilitako kalkulu metodoaren araberakoa da. 

Etxeko lanak lan indarra egunero ekoizteko beharrezko manteinu akibitateak dira, ondasunak bilatzea, metatzea eta transfromatzea kontsumorako erabilgarriak diren baloreetara barne, eta jarduera horien %92 emakumeek egiten dute. KAS-ek azpimarratzen duen bezala, sistemaren funtzionamendurako lan indarraren erreprodukzio lan hori ezinbestekoa dela ulertzea funtsezkoa da. Baina kapitalak ez du ezer ordaintzen lan horregatik (dena lapurtzen du), ekoizpen koste errealaren ordainketan murrizte zoragarri bat lortuz, koste horien partida garrantzitsuena dena agian hutsaltzat hartuz, kapitalistaren joku ideologikoak lapurtutako sexismo espezifikoa. 

KASen doumentuak begi bistan jarri digu, ehunka mila emakumek jasaten duten lan errepikakor, bortitz eta beti amaitu gabea, “etxeko zereginena”. Lan ezeroso horretan emakumeek eraso kapitalisten ondorio guztiak sufritzen dituzte: etxebizitzen desegokitasuna, merkatuen eta gizarte zerbitzuen gabezia, diru eskasiaren itolarria prezioen igoerarekiko aurrez-aurre. “Ezertarako ez den lana” izatearen frustazioa jasaten dute gainera, harrikoa egin bezain laster, platerrak berriro zikintzen baitira. Gizonezko euskal langileek sistema kapitalistaren iruzur ideologikoa barneratu dute guztiz, “etxeko zereginak” lana ez direla ziurtatzen duena. Euskal gizonezko langileek ez dute guztiz ulertu (ez dira ulertzen hasi ere) emakumeek etxean egiten dutena lana dela. Eta kapitalistentzat dohainik egiten duten lana. Berriro errepikatuko dizut: Kapitalistek zentimorik ordaindu gabe esplotatzen eta desjabetzen duten lana da. Izan ere, emakumeek beren etxeetan egiten duten lana, “etxeko lana”, ezinbestekoa da kapitalistentzat. Lan hori beharrezkoa da lantegietan eta lanpostuetan erabilitako lan indarraren erreprodukziorako. Langileek egunero lantegi edo tailerretan, kalean edo bulegoetan, xahututako indarrak berreskuratu eta hurrengo egunean berriro ere gastatzeko indarrak izan ditzaten, nahitaezkoa da “norbaitek” egun osoan zehar merkatuan erosketak egin izana, janaria egin izana, etxea garbitu eta oheak egin izana. Beharrezkoa da norbaitek ohea eta mahaia prest izatea langileak lan indarra berreskuratu dezan. Eta hankatartea zabalik egunean zehar lanean bildutako narritadura eta bortizkeria indargabeak hustu ditzan. 

Eta adinak eta esplotazioak langilearen lan indarra xahutuko dutenean, ordezkatuko duten beste lan indar eramale batzuk egon daitezen, kapitalistek langile berrien kumeak erditu, elikatu, garbitu, jantzi eta zainduko dituen norbait behar dute. Langileak ugalduko dituen norbait behar dute. “Etxeko lanak” kapitalismoaren zerbitzurako diren lanak dira, beraz. Produktu oso zehatza duten lanak: langileek egunero xahututako lan indarra berreskuratzea, eta langileak erreproduzitzea, kumeetan bikoiztuz. 

Langileak kapitalistek erabiltzen dituzten makina-erremintak besterik ez diren heinean, “etxeko lanak” makina-erremintek egunero pairatzen duten higadura konpontzeko ezinbesteko lana dira, baita guztiz higaturik direnean ordezkatuko dituzten makina-erremintak prestatzeko ere. “Etxeko lanak” langileak konpontzeko eta berriak eratzeko jarduerak dira. “Etxeko lanak” lan indarra erreproduzitzeko agortutako lana dira. Erreprodukzio hori gabe sistema kapitalistak ez luke funtzionatuko. Utz iezadazu berriro ere azpimarratzen, ezinbestekoa baita ondo uler dezazun: kapitalistek arrakasta handiz lortu dute funtsezko gertaera hori ezkutatzeko iruzurra. Langileek “etxeko lanak” lana ez direla sinestea lortu dute. Eta beraz, logikoa dela kapitalistek ez ordaintzea. Lan hori egiten duten emakumeek ez dute egiten dutena ulertzen, eta horrek borobiltzen du iruzurraren arrakasta. Horregatik onartzen dute, bere nortasun agirian egiten dutena adierazi ordez, “lan indarraren ugaltzaileak”, “lanbide gabe” edo “bere zereginak” dioen gezurra. 

Klase esplotatu eta menderatuetako emakumeen “zereginak” sistema kapitalistak beharrezko duen lana direla egiaztatzen duen froga nagusia zera da: zeregin horiek egiten ez dituzten emakume bakarrak klase menderatzailekoak edo berau babesten duten multzokoak dira. Etxeko lanak ez dira emakumeentzat aproposak, baizik eta zapalduek berezko dituztenak. Badira egiten ez dituzten emakumeak: klase menderatzailekoak, zein bere babes multzokoak. Horiei, askotan, “emakumeen jarduera” horiek gizon menderatu eta esplotatuek egiten dizkiete: morroiek, lekaioek, sukaldariek...

Konturatu zaitez, kapitalistek Hego Euskal Herrian marka zaila lortu dutela, 650.000 esklabok eguneroko lan indarraren erreprodukzioa dohainik gauzatzen dute eta. Gainera, zentimorik kobratu gabe, etengabe beraientzat langile berriak sortzen eta zaintzen ari dira.  

Kapitalistek eratutako erakunde horren eraginkortasun hilgarriak, dotoreziak eta gozotasun harrigarriak berebiziko disdira du beste ezaugarri bat kontuan hartuz gero: kapitalistek ez dute ezer gastatu behar 650.000 esklabu horiek zelatatzeko zaintzaile edo kontzentrazio eremuetan; izan ere, horietako bakoitza zaindu behar duen norbanakoak berak zelatatua eta kontrolatua dago. Eta esklabu horiek bere lanaldi behartutik ihes egin ez dezaten ezarri behar izan dituzten hesi bakarrak ezkontza eta familiarenak dira. Eta hesi horien zainketaz arduratzen diren zaintzaile bakarrak, apaiz eta gotzainak dira, eta iragarkiak diseinatzen dituzten publizistak, “emakumearentzat” eta “etxeko” aldizkariak idazten edo irratietan hitz egiten duten kazetariak... Hau da, kapitalisten esklabuak faltsuki asebeterik edo etsiturik mantentzeaz arduratzen den talde zitala.

Artaldeko bolumena mantentzeko, behi edo ardiek zekor eta bildotsak erreproduzitzen jarraitu dezatela arduratzen diren bezala, kapitalista espainiarrek, euskal kapitalistek lagundurik, tresna ugari erabili dituzte: pilula debekaturik egoteaz, garestia izateaz, edo arriskutsua delako gezurrak zabaltzeaz arduratu dira hamarraldiz-hamarraldi; eta orain UPNko nafar gobernuko faxista barregarriek preserbatioari buruzko informazioa ezkutatzen dute, IHES-a sahiesteko metodoa kastitatea dela zabalduz. Eta noski, abortua iraindu, jazarri, kondenatu eta zigortu dute. Eta estatuan abortua legeztatu denean, era guztietako trikimailu legal, ilegal eta alegalak erabili dituzte, lege eskas eta herren horren ezarpen eraginkorra oztopatzeko. Sistema kapitalistan emakumeak esklabuak direlako. Eta behiaren eta ardiaren gorputza animaliaren jabetza ez diren bezala, baizik eta bere jabearenak, sistema kapitalistan emakumearen gorputza ez da berea, eta ezin dute nahi duten eran eta nahi dutenerako erabili. Bere gorputza Kapitalaren jabegoa da, eta bere funtzioa langile berriak eratzea, erditzea da. Eta debekatua dute, debekatua izan behar dute, gozatzeko larrua jotzea. Langile berriak sortzeko soilik egin dezakete.

5. Ikasleak, euskal langile klaseko bigarren zati ugariena.

Euskal langile klasearen gehiengoa etxeko lanetan diharduten 650.000 emakumeek osatzen dutela baieztatuz eta frogatuz, KASen ausardia kontzeptuala egiaztatu dugu zinta honetan. Egungo euskal klase egitura aztertzean bere ausardia bikoiztu egiten du KASek “euskal langile klaseko bigarren zati ugariena 16 eta 29 urte arteko gazteek osatzen dutela” adieraziz. Industriako langileak hirugarren lekuan daude, eta eraikuntza alorreko langileak laugarrenean. KASen azterketa horrek “Ikasleak langile klasekoak direla” baieztatzen eta justifkatzen du. Zer deritzozu? Hobeto ulertu eta zuk zeuk justifika dezazun, Gure oraina, gure etorkizuna dokumentuaren paragrafo batzuk irakurriko dizkizut. Hor doaz: 

“Euskal langile klaseko bigarren zati ugariena 16 eta 24 urte bitarteko gazteek osatzen dute. 650.000 inguru dira Hego Euskal Herrian, eta horietako 67.000 aurreko puntuan jadanik zenbatu diren emakumeak dira. Ia %33, 218.000, ikasleak dira, emakumeak gehienak. Ikasleak langile klasearen barne daude, balio geroratua edo atzeratua ekoizten dutelako, etorkizuneko lan indar sozial gisako gaitasuna dutelako, zeinak soldatapeko merkantzia gisa, mekanika kapitalistaren araberako irabaziak emango dituena, erabilera balio bat biltzen eta gordetzen duen etorkizuneko esplotaziorako, behin patroiak esplotatu duenean. Lan merkatuan trukeko balioa izango dute prestakuntzari esker. Balio horren araberakoa izango da esplotatzaileak soldatapean jasotzeko izango duten aukera, bere balio geroratua materializatzekoa. Ikasleak kate krudel horren jakitun dira. Badakite beren balio geroratua materializatuko duen esplotatzailea aurkitu artean, isilpeko langabetuak izango direla. Gainontzeko gazteria 375.000 gaztek osatzen dute, eta horietako %1 dago soilik klase burgesaren baitan.

Baina zati honentzako kaltegarriena zera da: bere lan indarra materializatzeko posibilitateak etengabe murrizten doaz, krisiaren ondorioak Herri Langileak bere gain hartzeko ezarritako neurri kapitalisten eraginez.  

Lanaren prekarizazioa ondo pentsaturik bultzatu du Kapitalak: Vascongadetan aldi baterako soldatapekoak 25.553-tik 42.776ra igo dira 1981 eta 1986 artean, eta 127.600ra 1989an. Horietatik %72, 35 urte baino gazteagoa zen, nahiz eta adin horretako soldatapekoak %47 bakarrik izan. 

Prekarietatea baino txarragoa da langabezia: 1993an gazteria aktiboaren %40 langabezian zegoen, Vascongadetan langabezia totalaren %62 osatzen zutelarik, eta %50 baino gehiago Nafarroan. Adin tartea 16-29tik 16-24ra jeitsiz gero, langabezi tasa %45,6ra igotzen da. Eta adin tarte horretan, 16-24an, erdia ez aktiboak dira. Hau da, ikasten ari dira, bahiketa militarra pairatzen, etxean laguntzen...  

Familia langilearen baldintzei gazteriarenak gehituz gero, frakzio gaztearen eta helduaren arteko belaunaldi mozketa ekidin ezina gertatzen da. Industriaren zentralismoa; langileriaren jakinduria autoantolatua, sindikalismo klasikoaren bidez adierazia; soldatapeko denboraren egunerokotasuna eta hiri eremu industrialena; bertan egituraturik dagoen bizitza sexual-afektiboa; talde nortasuna, hierarkia eta talde barneko menpekotasuna, hau da, kontzientzia faltsuaren taldea osatzen zuena –beharrezkoa baina langilearengan potentzial desalienatzaileak eta burujabetzakoak eragiten dituena-. 60. eta 70. hamarraldietako masa tradizionala zahartuz doa, eta urrundu egiten da prekarietateak esplotatutako gazteria berriarengandik, nukleo langile-sozial berria osatzen duenarengandik. 

Zinta gelditu eta arretaz irakurri berri dizudan KASen dokumentuaren azken paragrafoa berriro entzun dezazun eskatuko dizut. 35 eta 45 urteko hainbeste gizon eta emakumek egungo gazteria (euren seme-alabak) ulertu eta zelan tratatu ez jakitearen gakoak dituzu bertan (are gehiago 45 urtez gorakoek). Funtsean, kapitalismoaren krisi izugarriak eragindako eta eragiten ari den erroko aldaketa sozialen ondorioak latzagoak dira gazteriarengan. Gaur egungo gazteriaren bizitza eta arazoetara helduak hurbilduz gero, izan zirenaren oroitzapenak eta esperientziak grabaturik dituzten betaurrekoak jantzita, ez dute ezer ulertzen, ez dakite zer esan, edo zer egin. KASen dokumentua helduek bere gazteriaren inguruan duten memoria baliogabearen estalkia apurtzen duen labana da aldi berean, eta gazteriaren barne egituraren egungo egoera zorrozki aztertzen duen mikroskopio elektronikoa, azala urratu soilik egiten duten begiradentzat ulertezina.    

Zehaztapen bat. Testu honetan KASek 1994an “Gure oraina, gure etorkizuna” dokumentuan proposatutako klase kontzeptua erabili dut (norabide eta arrazoiketa horiek orrialde hauen ardatza osatzen dute). 21. orrialdean dokumentuak zera dio: 

“Langile klasearen baitan dira soldatapeko langileak, kapitalak bere lan ez ordainduaren zati bat lapurtzen dietenak, bere lan indarraren kontrolaren kanpo daudenak eta bere erreprodukzioaren eta kapitalaren kontrol konstante eta aldakorrean direnak. Langile klasekoak dira etxeko lanen bidez eta esplotazio patriarkal-familiarraren bitartez, lan indar sozialaren erreprodukzioa mantentzen duten emakumeak. Langile klasearen barne daude, aparatu burokratiko-administratiboetako eta politiko-ideologikoetako langileak, bere etorkizunaren jabetza minimoa ez dutenak, ezta beraiei dagozkien erabakiena ere. Langile klasekoak dira biziraupen loturak direla eta, aurreko hiru kategorien menpe diren pertsonak.”  

7. Burgesiaren eta babesten duen multzo sozialaren inguruko azken zertzelada batzuk

Hurrengo ataleko datuak ere 1993koak dira. Euskal burgesia gutxiengo baina menderatzailea aintzat hartzea erabakiorra da, Kapitala kontrolatzen duena, lan sozialaren lan indarraren erreprodukzioa zuzentzen eta kontrolatzen duena, estatuko aparatuak menderatzen dituena, bitarteko ideologikoak (adibide batzuk aipatzearren EL CORREO ESPAÑOL, EL DIARIO VASCO eta EITB) eta gainontzeko boterearen tresnak dituena. Bitarteko horiek guztiak erabiliz Kapitalaren erreprodukzio hedatua bere interesen arabera zuzentzen du klase burgesak. Horregatik, bizitza kolektiboa arlo guztietan burgesiaren oinarrizko interesak baldintzaturik dago: bere biziraupena Euskal Herriko Langileria esplotatzen eta KULTURALKI ZEIN IDEOLOGIKOKI MENPERATZEN duen klase gisa.

Hego euskal Herrian 31.000 pertsona dira zuzenean klase burgesaren barne, lau herrialdeetako (Araba, Bizkaia, Gipuzkoa, Nafarroa) %1 baino zertxobait gehiago. Baina klasearen muina 1.000 burges baino gutxiagok osatzen dute: ehun langile baino gehiago esplotatzen dituzten enpresen jabeak, baliabide garrantzitsuak kontrolatzen dituztenak, enpresa txikiagoei baldintzak inposatzen dizkietenak, finantza maileguetan eta nazioarteko harremanetan lehentasuna dutenak. 

Botere ekonomikoa, soziala, ideologikoa, kulturala eta politikoa gutxi balitz, EUSKAL HERRITARREN ZATI TXIKI BAINA ESANGURATSUA DU BERE GAIN. Honek txapela, "longa manus", “maniobra masa” eta Euskal Herriko Langileriaren aurkako kontrol eta errepresio tresna gisa balio dio. 

Babes konposatuko multzo soziala da. Bere seme-alaba eta sendiez gain, Lanaren eta Kapitalaren artean kokaturik dauden soldatapeko klase zati gutxituez osatua. 

Goi mailako tekniko eta funtzionarioak, militarrak eta poliziak, managerrak, langileburuak eta  baldintza gabeko laguntza eskaintzeagatik gainsoldata bereziak dituzten bestelako piztiak. Ahaleginak egin arren inoiz kapitalista bihurtuko ez diren mertzenarioak, bakoitzaren enpresetan langileak erosi eta esplotatzeko nahikoa pilatzen ez dutelako. Ezkontza bidez burgesian integratzen diren kasuetan salbu, ia endogamikoki ugaltzen den burgesia horrek zorrozki zaindurik du sarrera.

Nahi eta ezinaren artean harrapaturik dagoen frakzio txiki horri langileen aurkako gorrotoak eta fanatismo kapitalistak barruak jan dizkio. “Manifestuen” sinatzaileak, GKE “baketsuen” eta Ermuako Foroen partaideak, ez daude tekniko eta funtzionario guztiez osatuak, baina ez da burugabekoa %40 badirela baieztatzea, zuzendaritzen ia %100, eta administrarien %20. BEREN EMAZTEAK KANPO UTZIZ, baina seme-alabak kontuan hartuz, egungo euskal biztanleriaren %7 osatzen dute. 

Apaizak, mojak, fraideak, begipekoak, ustelkerian dabiltzanak, lagunak eta menpeko pertsonak, mota guztietako poliziak, irakasleak, kazetariak, artistak, idazleak eta beste funtzionario eta intelektualak...  KAPITALAREKIKO ETA ESPAINIAREKIKO LEHIAL DEN OSTEA OSATZEN DUTE. Oste horrek, frakzioak eta burgesia bera kontuan hartuz, HEGO EUSKAL HERRIKO BIZTANLERIAREN %9 ETA %11 ARTEAN DIRA. 

Justo de la Cueva

Etxarri-Aranatzen, 2012ko Urtarrilaren20an.  

